
Hai xa moitos anos que sabemos que calquera práctica significante tén 

unha lectura ideolóxica e que non hai xestos culturais neutros nin discursos 

inocentes. Moito menos cando esa práctica ten como vehículo fundamental de 

expresión substancia lingüística. Este feito pasou xa a ser un postulado da 

moderna hermenéutica, que ten como regra de ouro a convicción de que un 

texto sempre dimáis do que o seu propio autor quixo dicir. Máis dramaticamente, 

Walter Benxamín chegou a afirmar que non hai documento cultural que non 

sexa tamén un rexistro de barbarie. 

Isto sabémolo e divulgámolo hoxe, pero non é cousa nova e ternos aínda 

moito que aprender, ó respecto, dos clásicos do pansamento. 

Polo mesmo, a adopción dun determinado paradigma epistemolóxico e da 

conseguinte batería de métodos para a análise dos textos quérese ver hoxe en 

día coma unha elección ideolóxica que non tería nada de inocente. E is to, se ben 

ten a súa explicación, dende o momento en que a actividade hermenéutica 

produce así mesmo textos que encerran, á súa vez, un discurso, e, polo tanto, 

unha ideoloxía, is to, insisto, está preñando de crise enriquecedora, ás veces cun 

ton certamente alporizado, dende hai uns poucos anos, o panorama da filosofía 

da ciencia, da teoría do coñecemento e, no medio, tamén o panorama da teoría, 

da crítica e, claro, mesmo da docencia da literatura. Na polémica, vaise 

conformando un abano de propostas que ten por lindeiros actitudes certamente 
extremas. Tanto, que hai xa quen, como Terry Eagleton, a quen, por certo, non 

hai chifre que lle soe ben, agás o seu, e que se autodefine como «crítico radical», 

avoga pola necesaria morte da literatura en beneficio do discurso como obxecto 

central duns por el denominados «Estudios culturais» que terían que despraza

la actual disciplina literaria tal e como se contempla hoxe no ensino. 

Non é posible, xa que logo, elixir un método de análise e moito menos, 

claro está, situarse dentro dun paradigma epistemolóxico, sen ter conciencia 

clara de ,que a escolla que se faga levará de seu, segundo parece, implicitamente, 

un comportamento ideolóxico. O que ocorre é que, se ben a escolla puntual dun 

método de análise pode levarse a cabo cantas veces un queira, e outras tantas 

proceder ó seu abandono, cambiar do paradigma epistemolóxico no que un está 

instalado para outro que se presenta como máis acorde coa realidade histórica 

e cos avances do pensamento filosófico, supón unha crise no individuo que 

mo~to semella unha dolorosa muda de pel. Hans-Robert J auss, falo u xa dunha 

mudanza de paradigma. Ó fin, trátase nada máis e nada menos que de 

transformar, no sentido profundo e radical que Hans-Georg Gadamer dá a esta 

expresión, o propio discurso e, xa que logo, a propia ideoloxía; non para 

abandonala, senón para mellorala e actualizala, para afinala e sistematizala. En 

definitiva, e por dicilo con palabras de hoxe, para reciclala. Mudar de paradigma, 

si, ou mudar de olhar, como quere Eduardo Prado Coelho, e cambia-lanosa 

biblioteca actual, quizais excesivamente dominada pola lingüística (feito xa 

denunciado por Mikhail Bakhtine dende o ano 1924, é dicir, en plena fervenza 

formalista), por outra que nos fale «da astrofísica e da neurobioloxía, da 

topoloxía, da teoría dos sistemas e da teoría das catástrofes, da etoloxía e da 

topoloxía ... ». E, dende logo, por outra que volva a contempla-la Estética Xeral 

como marco principal de toda actividade especulativa no terreo da literatura. 

Se o paradigma filolóxico, propiciado dende o humanismo liberal no que, 

queirámolo ou non, fomos formados moitos de nós, está tocando os teitos das 

súas posibilidades, ó través das súas últimas manifestacións estructuralistas e 

semiótico-formalistas, herdeiras da dicotomía saussureana de lingua -Jala, témo

la obriga de recoñecelo así e de preparamos para recibi-los paradigmas que 

veñen empuxando dende hai xa bastante tempo con actitudes epistemolóxicas 

máis axeitadas ós momentos que vivimos e con métodos idóneos para analizar 

unha realidade nova na que non é difícil apreciar un dinamismo de transforma

ción insospeitado hai só unhas poucas décadas. Ternos que dar entrada no noso 

«novo olhar», despois de tanta actitude inmanentista, ó que G. Genette chamou 

xa a «transcendencia do texto». 

Pero non por iso é obrigado renunciar ós instrumentos que vmemos 

manexando durante estas últimas décadas. O formalismo, que informou grande 

parte do que levamos de século; o estructuralismo, que tantas e tan ferventes 

adhesións conseguiu e que tantas cousas nos ensinou; a semiótica, que 

sistematizou unhas prácticas de comunicación e de significación, en xeral, tan 

vellas coma o home e tantas outras cousas, no seu conxunto, non poden caer no 

lnaleiro; pois o herdo que nos deixan inclúe preciosos e afinados conceptos cos 

que a hermenéutica de modelos interdisciplinares que hoxe se propicia se ve 

moi mellorada. 

Traio todo isto a colación porque no traballo que estou a realizar e do que 
aquí só dou un resume, a título de adianto, trato de dotar dun sentido, dende 
actitudes e conceptos aprendidos no seo do paradigma que agora semella en 

solpor, ó persoal emprego que Otero Pedrayo fai dalgúns dos elementos que a 
moderna narratoloxía illou nas súas análises. Este labor parte doutras 
investigacións miñas, publicadas neste mesmo ano oteriano1, que me desve
laron a íntima imbricación, o íntimo encadrelamento do proceso ideolóxico

galeguista do naso autor e do seu constructo teórico sobre do (deber) ser de 
Galicia, coa valoración entusiasta da intuición, fundamentalmente bergsoniana, 

como lexítimo método de coñecemento. Un estusiasmo explicitamente exposto 
por el en moitos escritos e que parece froito do descubrimento da intuición 

como facultade que lle permitiu resolver tódalas aporías que o desacougaban, 
tanto na construcción lóxica do seu propio ser en canto suxeito individual 

(pensemos no sempre inseguro e dubidoso Adrián Solovio deArredor de si, cando 
nos confesa que «Lendo a Bergson atopou un consola») coma na do ser do 

mundo e da Galicia (pensemos, así mesmo, en ensaios do tipo de Morte e re

surrección ou en novelas como Devalar). E refírome, claro está, ó Otero Pedrayo 

da etapa que coñecemos por Época N ós. 

Durante esta etapa, é ben sabido que un dos obxectivos principais dos 

proxectos nacionalistas foi dotar de conciencia propia á alienada sociedade 
galega. O espertar do sano secular a que xa Pondal invitara, o sentimento da 

terra e dos valores peculiares da nación galega constituíron, en efecto, o 
programa fundamental (dende moi variadas propostas e estratexias, dende 
logo, pero sempre Galicia mediante, como eixo e fin) dos homes que protago

nizaron aquela magnífica xeira da historia do naso país. Unha xeira na que ese 
Nós parecía ser unha consigna innegociable, por máis que, como non podía ser 
doutro xeito, cada un a pensase de forma diferente e de diferente amplitude: 

dende o Nós populista dun Castelao ata o máis elitista dos gardiáns da tradición, 
como Otero, dos fidalgos ou dos exquisitos, como Vicente Risco. 

Esta teima concienciadora e necesaria informou todas e cada unha das 
actividades daqueles homes durante este período e, naturalmente, tamén a súa 

actividade literaria. Dende lago, o talante, a filosofía e as estratexias que cada 
quen utilizou quedaron reflectidas máis ou menos nitidamente nos seus textos, 

con máis ou menos sutileza e recubrimento estético e con máis ou menos 

sinxeleza na exposición. A este respecto, coido que o corpus literario e 

doctrinario daquel período, precisamente porque sabemos de certo que está 

cheo de intencións ideolóxicas, e xa que logo non necesitado da nosa perspica

cia interpretativa neste nivel máis evidente, serve moi ben para ensaia-lo 

diferente rendemento e o comportamento funcional que os elementos 

estructurantes do relato presentan en cada caso. Dende logo, unha sinxela 

confrontación das escrituras de Castelao, Risco e Otero, por cita-los tres 

exemplos máis sobranceiros da prosa da Época Nós, mostra xa dende a su

perficie tres modos diferentes de actuar sobre dos receptores virtuais, tres 

discursos performativos que se ven perfectamente reflectidos no comportamento 
das instancias narratolóxicas do narrador, o narratario, o lector implícito 

(como mecanismo interno de interpretación), o destinatario (como lector es

perado ou virtual) e o autor implícito, así como nas relacións que entre elas se 

establecen. 

Dito dun xeito moi apertado e sintetizando, xa que logo: cómpre fixarse en 

que ó populismo definidor de Castelao correspóndelle un texto moi ben 

calibrado nas súas indeterminacións, nos seus baleiros significativos, así como 

un narrador familiar, que pode ser unha primeira persoa tes-temuña ou protago

nista ou mesmo unha terceira persoa, pero sempre omniscientes, de gran 

sinxeleza na expresión e detrás do que se albisca sempre un narratario popular 

e colectivo e o humor finísimo do autor implícito, trasunto claro do propio 

escritor, que inxecta a <lose ben medida de discurso rexeneracionista e de toma 

de conciencia dos defectos que cómpre eliminar na sociedade (rural) galega, 

que é a quen o autor empírico quere dirixirse, fundamentalmente, para conse

guir unha verdadeira solidariedade social. Coherentemente, as competencias 

do lector virtual da obra de Castelao non van case nunca máis alá das que 

proporciona a cultura etnográfica, non libresca, a cultura resultante da transmi

sión xeracional, sen que isto queira dicir estupidización do lector, senón, polo 

contrario, unha participación tan activa do mesmo no preenchemento <lesas 

indeterminacións textuais que imprimen na prosa do rianxeiro, precisamente, 

unha marca de indubidable modernidade e unha asegurada permanencia no 

decorrer dos tempos. De aí o éxito e o recoñecemento popular que Castelao tivo 

xa nos anos que estamos a contemplar. É dicir, que neste noso escritor, o lector 

aboia a miúdo á superficie da escritura, como mesmo o fai simetricamente o 

autor implícito, e a distancia entre a voz <leste último e o lector empírico é moi 

curta. Castelao parece falarnos coa mirada posta en nós, lectores, e involúcranos 

ética e ideoloxicamente nos eventos que vai contando. Castelao, en definitiva, 

sitúase no nivel do lector común e establece comunicación con el a base, entre 

outras cousas, da complicidade humorística, feito este que proporciona á 

literatura galega un horizonte de expectativas novo, con respecto á literatura 

anterior. 

Polo contrario, a exquisitez e o elitismo risquiano encontran o seu reflexo 

nun narrador de implacable acedume, que xa foi comparado e.o crítico personaxe 

de Barriga Verde, e que arremete, por unha parte e dun xeito claro, contra da 

mimética burguesía provinciana, en connivencia cun lector virtual (culto agora, 

con respecto ó de Castelao) coñecedor dos variados discursos da publicidade, 

da moda, da ciencia, da filosofía, da poética, etc. do momento e tamén daqueles 

outros que a moderna sociedade da be/le époque, incipientemente consumista, 

ía producindo; discursos que Risco, así mesmo, deforma e ridiculiza. E, por 

outra parte, ese narrador arremete, pero xa dun xeito indirecto, aínda que non 

menos contundente, contra das masas e contra de calquera tipo de gregarismo. 

Sen embargo, un certo sentido da festa de entroido, do carnaval, con todo o que 

este concepto conleva, unha conseguinte andadura de sátira menipea, e un 

maxistral manexo do rexistro grotesco e de deformación caricaturesca, entre ou 

tras cousas, fan do modernísimo texto risquiano O porco de pé unha obra 

asequible tamén a un lector mehos esixente, dende o punto de vista da cultura 

«culta», de libro. Agora planea sobre a escritura un autor implícito cheo de 

soberbia que non obstante aínda procura un contacto co lector, ó través do 

narrador, mesmo invitándoo a participar na construcción da historia, en textos 

como Meixelas de rosa (un texto pouco coñecido de Risco) e concedéndolle 

unha fina intelixencia para capta-lo humor que (máis groso e descarnado, agora, 

moi desemellante do de Castelao) define tamén, en boa medida, a obra de Risco. 

Non pon especial énfase e interese este autor en catequiza-lo lector para lle 

inxecta-la ideoloxía galeguista, cando se trata de elabora-las súas pezas 

narrativas. De certo, nada hai en relatos como Do caso que lle aconteceu ó 

doutor Albeiros nin en O parco de pé, nin no fragmento de Os europeos en 

Abrantes que nos autoricen a falar de calquera intención performativa sobre da 

sociedade galega tendente á súa concienciación nacionalista ( outra cousa 

ocorre con textos como A Coutada ou A trabe de ouro e a trabe de alquitrán, 

nos que a proposta ideolóxica risquiana aboia nítida, por máis que revestida 

esteticamente). Parece que Risco prefería os textos directamente doutrinais 

para cubrir estes fins (Teoría do nacionalismo galego, principalmente). O que 

si se desprende de O porco de pé é unha actitude radicalmente crítica verbo dos 

detentadores do poder, verbo da vulgaridade e yerba do papanatismo mimético 

e provinciano da burguesía ourensá. Pero aínda en Risco detectamos unha 
comunicación co lector e unha fenomenicidade narratolóxica que se plasma na 
utilización de narradores en primeira persoa e de narratarios e destinatarios, así 

mesmo como en Castelao, colectivos (pensemos en O parco de pé: « Vouvos 
referir a vida de D. Celidonia», «De camiño heivos contar algo do seu antitético 
antagonista», etc., é dicir, fórmulas moi semellantes ás que Castelao utiliza 

decote). 

Caso moi desemellante atopamos en Otero Pedrayo, quen, consonte a súa 
obsesión pola tradición e a súa crenza no poder cognoscitiv<;> da intuición e do 
pensamento en liberdade, ceibe de xustillos racionalistas, constrúe os seus 
textos mediante unha técnica ou unha actitude que eu calificaría de solipsista 
e que, de seguro, a psicocrítica habería poñer de manifesto e tirarlle moito 
rendemento hermenéutico, nunha análise feita polo míudo. Unha técnica que 
case me atrevo a chamar especular ou de eco, en tanto en canto a voz do 
narrador, aínda que en terceira persoa, parece dirixirse, non a un receptor 
humano de tales ou tales outras características, senón a un baleiro cósmico, 
narratario principal, eco e rebote necesario para satisface-las necesidades de 
expresión que abouxan no só ó autor cómo instancia de ficción senón mesmo 
á persoa concreta de Otero Pedrayo, como sabemos pola súa peculiar oratoria. 
O curioso, sen embargo, é que Otero, o autor máis prolífico, literariamente 
falando, de todo o período, resulte ser, entre os tres escritores que estamos a 

contemplar, o que máis deixa transparenta-la súa teima ideoloxizadora ou 
interviniente, a súa intención performativa sobre do posible receptor, no seu 

labor como creador, ata o punto de facer dalgunha das súas obras concretas 
novelas de tese, que talé o que acorre con textos como Arredor de si, Vidas non 

paralelas e Fra Vernero, ou cando menos, novelas e relatos nas que o elemento 
lírico serve a unha intención diríase que autopersuasoria, sobre todo, tendente 
a conformar insistentemente unha visión da esencia de Galicia, si, pero tamén 
do seu deber-ser (como acorre en Devalar, por exemplo). De aí a tendencia de 

Otero á construcción de arquetipos máis que de personaxes. 

Naquel meu escrito citado antes e no que intentei poñer de manifesto os 
elementos de modemidade que caracterizan e definen, en parte, a novela 
oteriana, deixaba eu pendente, precisamente, o estudio de algo que resultaba 
contradictorio coa presencia deses elementos de modemidade. É dicir, o feito 
de que o noso escritor teña utilizado, cun predominio case absoluto das 
focalizacións e perspectivas narrativas coas que adoitamos recubri-lo concepto 
xeral de omnisciencia clásica, a terceira persoa. En efecto, Otero parece non se 

propoñer requintamentos deste aspecto técnico na construcción da súa narra

tiva para deixarse levar pola técnica máis previsible da narración en terceira 

persoa omnisciente. O resultado é unha voz demiúrxica productora de textos 

nouménicos, no sentido que ó termo lle dá Osear Tacca, fronte ós máis 

fenoménicos de Castelao e de Risco, nos que sempre o narrador tén un aquel de 

instancia audible, case visible, sobre todo en Castelao. En Otero non, a voz 

narradora planea en niveis inasequibles ó lector, e o autor implícito, a quen non 

é raro ver xurdir á superficie da escrita, non se preocupa de manter ningún tipo 

de comunicación directa con el, co lector. As historias ocorren, como diría 

Osear Tacca, como chovidas do ceo, dende o momento en que non se nos dá 

ningunha noticia das fontes de información de que se valeu o narrador para 

contalas nin se procura persuadirnos por medio de estratexias verosimilistas. 

Certas declaracións que podemos atopar en Fra Vernero, en Devalar e nalgún 

outro escrito, máis están referidas ó motivo inspirador da escritura ca a unha 

información de fontes tendente a gaña-la credibilidade e o achegamento do 

lector. Neste sentido, Otero, como escritor de narracións fortemente 

ideoloxizadoras, parece confia-la súa capacidade persuasiva ó ceibe fluír do 

pensamento lírico, na confianza de que detrás da beleza da construcción 

quedará engastada a verdade, unha verdade a descubrir e a recoñecer por un 

lector a quen el ignora no acto da escritura, por máis que o espere, como é 

lóxico. É non deixa de ser significativo que esta noumenicidade do relato vaia 

acompañada dunha ausencia case absoluta de algo que viamos como substancial 

á obra de Risco e de Castelao: é dicir, a ausencia do humor. Diríase, a este 

respecto, que Otero posúe un sentimento tráxico da vida que necesita do 

continuo baleiramento do balbordo lírico interno para, nun efecto de reflexión 

especular, recoñecerse e consolarse. Diríase que, ademais da súa intención de 

propoñernos unha visión de Galicia, está a máis inmediata de construír para si 

mesmo un discurso consolador. A este respecto, Otero parece escribir, en 

primeiro termo, para si mesmo. E este pronome reflexivo, significativamente 

presente na súa novela máis coñecida, Arredor de si; esa dolorosa muda de pel 

de Adrián Solovio, semellante en todo á que falabamos antes; esa Bildungroman 

espiritual (e utilizo o termo alemán porque é máis apropiado e completo do que 
o noso «formación») coido que é, como síntoma lingüístico, o que mellor define 

todo o quefacer donoso autor. 

Do mesmo xeito que falabamos da necesaria cooperación do lector en 

Castelao e en Risco (tamén en Dieste) para cubri-las indeterminacións do texto 

e para levar a bo termo a complicidade que se establecía ó través do humor; e 

así como sabemos que o lector modelo ou ideal ou pretendido está deseñado 

sobre da base dun colectivo empírico e comprobable máis ou menos culto, en 
Otero ese lector, que raras veces aparece representado, coherentemente coas 

características que recoñecimos no autor implícito, posúe unha enciclopedia de 

grandes dimensións, feito que produce un efecto de distanciamento e de 
autoridade competencia! que quizais sexa a que impediu que o señor de 
Trasalba fose lido e comprendido, por máis que se admire a potencia da súa 

palabra e da súa escrita. Pero tamén quizais Otero pensase que tal xeito de 
distanciamento, apuntalado pola ausencia de humor que vimos, era o mellar 

método para persuadir ó lector da verdade do seu concepto e do ser e deber-ser 
de Galicia. 

NOTAS 

l . «Otero Pedrayo e a renovación da novela no século XX», en Otero Pedrayo na Revista 

Nós, 1920-1936, Servicio de Publicacións e Intercambio Científico da Universidade de 

Santiago de Compostela, Santiago de Compostela, 1988). Este traballo fora redactado na 

ignorancia de que había outro anterior que analiza, dende o punto de vista filosófico, a 

importancia de H. Bergson na obra de Otero pedrayo. Refírome ó titulado «Ramón Otero 

pedrayo e Henri Bergson: notas para unha filosofía galega» (Ágora, 2, Santiago de 

Compostela, 1982) da autoría de Nieves Herrero. 

